
Dell’Aneide
Canto i.





153.




Mà lo core d’Anea sente gran pene,
Si non se vede accanto lo nennillo;
E dice, Acate mio, si me vuoi bene,
Và curre a le Galere, e portamillo.
A la memmoria mia sempe me vene,
Sempe ’n core me stà sto peccerillo;
E magnare non pozzo no menuzzo,
Si non me vedo accanto Ascaniuzzo.




154.




Chillo manto vorria, che storiato
Stà co feure d’oro; e lo sarvaje
Sta mano da lo ’ncennio spotestato,
Che ’n chana terra Troja mia schianaje.
L’autro à shiure d’acante arragamato,
Che ad Alena la mamma lo donaje,
E à Troja lo partaje, quanno à Cornito
Chella mannaje la Grecia, e lo marito.




155.




Chillo scettro de chiù d’Elionessa,
Ch’era de Priamo la chiù bella figlia;
La cannacca de gioje, che la stessa
Tenea pe la chiù ricca maraviglia:
E pe la dare a chesta Prencepessa
Chella corona nobele me piglia,
Ch’hà gioje grosse quanto na nocella;
E sarrà bona pe sta segnorella.




156.




Ma Cetarea desegna na gran caccia,
Ca de Giunone stà troppo sospetta:
E, chiammato Copiddo, se l’abbraccia,
Azzò faccia na ’mbroglia netta netta.
Vò che ad Ascanio simmele se faccia,
E venga co li duone, azzò che metta
’N pietto a Dedone cossì gran carcara,
Che no la stute manco na shiomara.

